
Yẹ́sụ̃ ꞌde mụụ́ 
Bẽtẽníyã gá vũrã 
ĩri ní Lázãró ri ídrízú 
gõzú ídri rú rĩ gé ꞌdãá, 
ị́sụ́ Ụ́ꞌdụ́ Múngú ní Ẹlịzú 
Jó rĩ pi tị gé sĩ rĩ vé ụ́ꞌdụ́ ẹ̃sị̃ 
ázíyá. Kúru Mãríyã ní ũdu ẹ̃jị́ 
be ngụ̃ụ́pi ndrị̃ndrị̃ ãjẽ be 
ãmbúgú Ni íꞌdụ́zú mãlãngĩ 
ãlu, ũdãzú Yẹ́sụ̃ ã pá gá sĩ, ĩri ní ị́nị́zú 
ꞌî drị̃ꞌbí sĩ, ũdu ꞌdĩri sẽ jó rĩ ã 
ꞌa ngụ̃ kú ãní ndrị̃ndrị̃. 



Kúru Yụ́dã Ĩsĩkãrĩyótã Yẹ́sụ̃ vé ꞌbá áyúãyũ mụdrị́ drị̃ ni 
ị̃rị̃ rĩ pi vé ãzi ní ꞌdezú mụzú atala atala rĩ pi drị̃gé rĩ pi 
vúgá ꞌdãá, ꞌî ꞌbe rí Yẹ́sụ̃ ã ũli, 
kộpi ã rụkí rí ĩri. Atala atala rĩ 
pi drị̃gé ꞌdĩꞌbée kâ tã ꞌdĩri 
yịị́, kộpi adrikí ãní ãyĩkõ sĩ, 
kộpi ꞌyokí ĩ tị sĩ kínĩ, 
ĩ Yụ́dã ní mũfẽngã 
sẽ rá. Kúru 
Yụ́dã ní lẹ́tị ndãzú 
Yẹ́sụ̃ ã ũli 
ꞌbezú ãní. 



Kúru ꞌbá Yẹ́sụ̃ ã pámvú ũbĩꞌbá rĩ pi 
ní mụzú tã rĩ ꞌozú sụ̃ Yẹ́sụ̃ ní lũú ĩ 
ní rĩ tị́nị, kộpi ní mụzú ínyá Ụ́ꞌdụ́ 
Múngú ní Ẹlịzú Jó rĩ pi tị gé sĩ rĩ vé 
rĩ áꞌdízú ꞌdãlé. Kộpi kâ íꞌdó ínyá rĩ 
nyaá, Yẹ́sụ̃ ní pánga rĩ íꞌdụ́zú, ĩri ní 
õwõꞌdĩfô sẽzú, ĩri ní ꞌa ni ãndĩzú, ĩri ní 
sẽzú ívé ꞌbá ꞌî pámvú ũbĩꞌbá rĩ pi ní, ĩri 
ní ꞌyozú kĩnĩ, “Ĩmi ꞌdụkí, ĩmi 
nyakí, ꞌdĩri rụ́ꞌbá 
mávé rĩ.”



Ĩri ní kópõ rĩ íꞌdụ́zú, ĩri ní õwõꞌdĩfô 
sẽzú Múngú ní, ĩri ní sẽzú kộpi ní, 
ĩri ní ꞌyozú kĩnĩ, “Ĩmi ãrẽvú céré, ĩmi 
mvụkí. ꞌDĩri mávé ãrí má ní ũndĩ 
rụzú ꞌbá kárákará pi be rĩ. Ãrí mávé 
dãápi vũgá ꞌdĩri ĩri sẽ Múngú ri 
ꞌbá rĩ pi trũ ĩvé ũnjĩkãnyã agásĩ rá.”



Yẹ́sụ̃ ní ꞌyozú kĩnĩ, “Sị̃mọ́nã, Sị̃mọ́nã, ꞌí ndre drĩ ká! 
Sãtánã zị kĩnĩ, ꞌí lẽ ĩmi yaá sụ̃ ĩ ní ãnyá yaá rĩ tị́nị.
ꞌBo Sị̃mọ́nã, á zị mí ní Múngú ri, ã sẽ rí mívé ẹ̃ꞌyị̃ngárá 
ã adri rí ũkpó ũkpó. Mí újá dõ mívé ẹ́sị́ ĩgõzú má vúgá 
gí, ꞌí ko mî ọ̃gụ̃pị́ị ẽ ĩzã, kộpi ã adrikí rí ũkpó ũkpó ĩvé 
ẹ̃ꞌyị̃ngárá agá.”



ꞌBo Pétẽró ní újázú kĩnĩ, “Úpí, má ãꞌyĩ rá, ꞌbâ mụ mí be 
trụ́ jó ãngũ ũꞌyĩzú rĩ agá ꞌdãá, ꞌbâ ũdrã mí be trụ́.” Yẹ́sụ̃ 
ní újázú kĩnĩ, “Pétẽró, á ꞌyo mí ní ꞌdíni, mi ímụ́ ma gã 
ca vú be na, mi ꞌyo, ꞌí nị̃ ma kuyé, lõgúlõgú ri kúru 
cẽré ꞌbe.” 



Kúru Yẹ́sụ̃ ní ꞌdezú mụzú 
ívé ꞌbá ꞌî pámvú ũbĩꞌbá 
rĩ pi be vũrã ĩ ní zịị́ 
Gẽtẽsẽmánĩ rĩ gé ꞌdãá, 
ĩri ní ꞌyozú kộpi ní kĩnĩ, 
“Ĩmi úríkí ꞌdĩgé, ma drĩ mụ 
Múngú ri zị.” Ĩri ní ꞌyozú kĩnĩ, 
“Ábã, má Ẹ́tẹ́pị, tã ãzi mi 
ndẽépi ni ꞌdãáyo. Ícó dõ rá, 
ꞌí ꞌdụ kópõ ĩzãngã vé ꞌdĩri mâ 
rụ́ꞌbá gá sĩ rá. ꞌÍ ꞌo tã mî ẹ́sị́ ní 
lẽé rĩ, adri ꞌyozú kínĩ tã mâ ẹ́sị́ 
ní lẽé rĩ ku.” 



Kúru Yụ́dã ní ãngáráwá Rómã vé rĩ pi ẽ drị̃ kozú mụzú 
ꞌbá riꞌbá Jó Múngú vé rĩ ũtẽꞌbá rĩ pi be ọ́mvụ́ rĩ agá ꞌdãá, 
atala atala rĩ pi drị̃gé rĩ pi Fãrụ́sị̃ rĩ pi be, ĩpẽkí 
ãngáráwá rĩ pi ímụ́zú Yẹ́sụ̃ ri rụngárá gá 
nĩ. Ãngáráwá rĩ pi ũꞌyũkí ãcí, uꞌdụkí 
lámbã, ãzini ngá ẹ̃ꞌdị́ vé ni pi ĩ 
drị́gé sĩ mụzú ĩndĩ. Kộpivé ꞌbá 
ãlu ní átálágú ãmbúgú rĩ vé 
ãtíꞌbá ẽ bị́ drị́ ẹ̃ndẹ́pị gé rĩ 
gazú ị́lị́ ãco rĩ sĩ mvọ́rụ́ 
ꞌdezú vũgá ꞌdãá. 
Yẹ́sụ̃ ní ꞌyozú kĩnĩ, 
“ꞌDíni kuyé!” Ĩri ní ágó 
rĩ ẽ bị́ úlózú, ágó rĩ ẽ bị́ 
ní ícázú múké. 



Kộpi ní Yẹ́sụ̃ ri rụzú jịzú mụzú átálágú ãmbúgú rĩ vé 
kání agá ꞌdãlé. Pétẽró se ꞌi gõzú vúlé rú. ꞌBá ãngũ 
ũtẽꞌbá rĩ pi ũdẽkí ãcí bóró rĩ agá ꞌdãá, kộpi úríkí 
ãcí rĩ ã gãrã gá, Pétẽró 
ní fizú úrízú kộpi 
ãsámvú gé.



Átálágú ãmbúgú rĩ vé 
tụ́gẹ̃rị̃ ꞌdãá anigé. 
Tụ́gẹ̃rị̃ ꞌdĩri, ĩri ágó 
Pétẽró ní bị́ ni lịị́ 
mvọ́rụ́ ꞌdãri vé 
máríté. Ĩri ní Pétẽró ri 
zịzú kĩnĩ, “Mí adri nyo ágó 
má ní ndreé Yẹ́sụ̃ be trụ́ 
ọ́mvụ́ agá ꞌdãri ꞌi kuyé?” 
Pétẽró gã tã ꞌdĩri kpémgbélé 
kĩnĩ, “ꞌBá rĩ adri ma ꞌi kuyé.” 
Koro lõgúlõgú ní céré ꞌbezú. 
Pétẽró ní ngazú fũzú ãmvé, 
ĩri ní íꞌdózú ãá ngozú 
mádrã mádrã rú. 



Drị̃koma Yãhụ́dị̃ rĩ pi vé tã lịꞌbá rĩ pi 
ãrẽvú céré, kộpi ní Yẹ́sụ̃ ri jịzú mụzú 
Pĩlátõ ẹndrẹtị gé ꞌdãá. Kúru Pĩlátõ ní 
Yẹ́sụ̃ ri zịzú kĩnĩ, “Ádarú mi ꞌbãgú 
Yãhụ́dị̃ rĩ pi vé rĩ?” Yẹ́sụ̃ ní újázú 
kĩnĩ, “Ẽ, ĩri adri sụ̃ mí ní 
ꞌyoó rĩ tị́nị.” Pĩlátõ ní 
átázú kộpi ní dị̃ị́, ãꞌdiãtãsĩyã 
lẽ kõdô Yẹ́sụ̃ ri ọyụụ́ rá.
ꞌBo kộpi rikí ọ́ꞌụ́ mụzú drị̃gélé, 

“Ã gbãkí ĩri pẹtị alambaku sị́gé,
 ã gbãkí ĩri pẹtị alambaku sị́gé.” 



Pĩlátõ ní kúru Yẹ́sụ̃ ri sẽzú kộpi drị́gé, 
kộpi ã mụkí gbãá pẹtị alambaku sị́gé. 
Ãngáráwá rĩ pi ní kúru Yẹ́sụ̃ ri jịzú 
mụzú. Yẹ́sụ̃ ꞌdụ pẹtị alambaku ĩ ní 
mụzú ꞌi gbãzú sị́ ni gé rĩ ꞌî ngúlúpí sĩ 
nĩ mụzú vũrã ĩ ní zịị́ “Drị̃ Kọ́lọ̃mgbọ́ rĩ” 
gé ꞌdãá. Vũrã ꞌdãri Ẽbérẽ tị sĩ zịkí ĩri 
Gõlõgótã.



Ãngáráwá rĩ pi mụkí Yẹ́sụ̃ ri 
gbãá vũrã ꞌdãri gé, gbãkí kpá 
ꞌbá ụrụkọ ị̃rị̃ Yẹ́sụ̃ be trụ́ vũrã 
ãlu ãlu ꞌdãri gé, ãzi rĩ ĩrivé 
drị́ ẹ̃ndẹ́pị gélésĩ, 
ãzi rĩ drị́ ị̃jị́ 
gélésĩ, gbãkí 
Yẹ́sụ̃ ri ágágá. 



Sâ ꞌdãri gé, ụ̃tụ́ rĩ gõ kaá kuyé. Bõngó ĩ ní Jó Múngú vé 
rĩ ã ꞌa ẹlịzú rĩ ãsĩ ꞌî ꞌa ị̃rị̃. Yẹ́sụ̃ ní Ẹ́tẹ́pị ri zịzú ụ́ꞌdụ́kọ́ be 
ụrụ ꞌdãá kĩnĩ, “Má Ẹ́tẹ́pị, á ku mávé índrí kuú mî drị́ 
ágélé gá.” Kã mụụ́ ꞌyoó 
ꞌdíni, ĩrivé ídri ní fũzú. 



Kã mụụ́ adrií ụ́ꞌdụ́ tọ̃wụ́ sĩ, ụ̃tụ́ rĩ kã 
rií ꞌdeé, ụ́ꞌdụ́ ꞌdãri ní adrií Yãhụ́dị̃ 
rĩ pi vé ni rizú ĩ útúzú cazú 
ụ́ꞌdụ́ Sãbátã vé rĩ gé rĩ sĩ, 
ágó ãzi rụ́ ni Yõsépã ꞌi, 
ĩri Ãrĩmãtáyõgú, ĩri 
ꞌbá ĩ ní ị̃njị̃ị́ ị̃njị̃ ni 
Yãhụ́dị̃ rĩ pi vé ꞌbá 
tã lịꞌbá rĩ pi ãsámvú gé, ri mãlũngã 

Múngú vé úmvúlésĩ 
ímụ́pi rĩ ũtẽé. Nga mụụ́ 
ụ̃rị̃ ãkó Yẹ́sụ̃ vé ãvũ ã 
tã zịị́ Pĩlátõ tị gé.



Yõsépã ní kúru bõngó jezú, ĩri ní ãvũ 
rĩ íꞌdụ́zú pẹtị alambaku sị́gé ꞌdãásĩ 
vũgá nõó, ĩri ní ĩmũlũzú 
bõngó rĩ sĩ, jịzú mụzú sị̃zú 
ꞌbụ́ ĩ ní gaá lũú ị́nọ́gọ́sị́ 
írã rụ́ꞌbá gá rĩ agá. 
Ĩri ní kúru írã 
ãmbúgú ni ĩgũzú, 
ꞌbụ́ rĩ ẽ tị ọ̃zụ̃zú 
              ãní cí.



Kã mụụ́ adrií drụ̃ ꞌdíni, ụ́ꞌdụ́ Sãbátã vé rĩ 
gé, atala atala rĩ pi drị̃gé rĩ pi, Fãrụ́sị̃ 
rĩ pi be, kộpi ní ꞌdezú mụzú 
Pĩlátõ vúgá ꞌdãá. Kộpi ní 
ꞌyozú kínĩ, “Ãmbúgú ꞌbávé 
rĩ, ꞌbá ígákí tã ágó ũnjó 
rú rĩ ní ándúrú ꞌyoó 
lókí ĩri ní drĩ adrizú 
ídrí rú rĩ gé ꞌdãri gí 
                 kĩnĩ,  

          ‘Ụ́ꞌdụ́ na ã
          vụ́drị̃ gé, 

 ma gõ íngá 
                ídri rú ũzi.’”



Kúru kộpi ní ꞌdezú mụzú ꞌbụ́rẹ̃drị̃ rĩ 
ũtẽzú, kộpi ní írã rĩ gũzú 
ꞌbãzú ꞌbụ́ rĩ tị gé, kộpi ní 
mbĩzú ụ̃drị sĩ, kộpi ní 
ãngáráwá rĩ pi ꞌbãzú 
rizú ꞌbụ́rẹ̃drị̃ 
rĩ ũtẽzú.



Ụ́ꞌdụ́ Sãbátã vé rĩ ã vụ́drị̃ gé, kã adrií 
Yĩngã sĩ ụ̃ꞌbụ́tị kụ̃nị̃kụ̃nị̃, Mãríyã 
Mãgãdẽlénã pi Mãríyã ãzi rĩ 
be, ꞌdekí mụụ́ ꞌbụ́rẹ̃drị̃ rĩ 
ndreé. Koro ãngũ rĩ ní ꞌi 
ayazú dĩngídĩngí, 
ãꞌdiãtãsĩyã mãlãyíkã 
Úpí vé rĩ ímụ́ ꞌbụ̃ gé 
ꞌdãásĩ, ꞌde mụụ́ 

ꞌbụ́rẹ̃drị̃ gé ꞌdãá, 
gũ írã rĩ ꞌbụ́ rĩ tị 
gé sĩ, úrí drị̃ ni gé.



ꞌBá ꞌbụ́rẹ̃drị̃ ũtẽꞌbá rĩ pi kâ ĩri ndreé, ụ̃rị̃ 
ị́mvụ́ kộpi ambamba, kộpi ã rụ́ꞌbá 
yã kpĩríkpĩrí, kộpi uꞌdekí vũgá 
sụ̃ ꞌbá ũdrãꞌbá gí ni pi tị́nị. 



Mãlãyíkã rĩ ní ꞌyozú ũkú ꞌdĩꞌbée ní kĩnĩ, 
“Ĩmi ꞌokí ụ̃rị̃ sĩ ku, á nị̃ rá ĩmi ri 
Yẹ́sụ̃ ĩ ní gbãá pẹtị alambaku 
sị́gé rĩ ndã. Yẹ́sụ̃ ri nõgó 
ꞌdãáyo, Múngú inga ĩri 
drãngárá gálésĩ gõó 
ídri rú gí, sụ̃ ándúrú 
ĩri ní ꞌyoó rĩ tị́nị. Ĩmi 
ímụ́kí vũrã ĩ ní ĩri 
ꞌbãzú 

lazú rĩ 
ndreé.”



Ũkú rĩ pi ní ngazú mụzú rụ́ꞌbá sĩ ꞌbụ́rẹ̃drị̃ 
gé ꞌdĩísĩ rá. Ụ̃rị̃ ị́mvụ́ kộpi rá, ꞌbo ãyĩkõ fụ 
kộpi ambamba, kộpi ní njuzú mụzú 
tã rĩ ũlũzú Yẹ́sụ̃ vé ꞌbá ĩri ã pámvú 
ũbĩꞌbá rĩ pi ní. Koro Yẹ́sụ̃ pi ní 
drị̃ ị́sụ́zú kộpi be, ĩri ní ꞌyozú 
kộpi ní kĩnĩ, “Mõdó ĩmi ní.” Kộpi 
ní ímụ́zú ĩri vúgá nõó, kộpi ní 
kũmũcí 
ũtị̃zú ĩri 
              ẹndrẹtị gé, kộpi 
                   ní ĩri ị̃njị̃zú.



Vụ́drị̃ ni gé, Yẹ́sụ̃ ní gõzú ꞌi iꞌdazú ívé ꞌbá ꞌî pámvú 
ũbĩꞌbá mụdrị́ drị̃ ni ãlu, riꞌbá ngá nyaꞌbá rĩ pi ẹndrẹtị gé. 
Átá kộpi drị̃gé ũkpõ ũkpó, ãꞌdiãtãsĩyã ꞌbá ívé íngángárá 
ndreꞌbá rá rĩ pi kâ ívé íngángárá ã tã ũlũú kộpi ní, kộpi ẽ 

ẹ́sị́ mbamba, kộpi gãkí tã rĩ ẹ̃ꞌyị̃gá sĩ. Úpí Yẹ́sụ̃ kã 
átángá rĩ átá dẹẹ́ ívé ꞌbá ꞌî pámvú ũbĩꞌbá rĩ pi be gí, 

Múngú ní ĩri ꞌdụzú mụzú ꞌbụ̃ gé ꞌdãá, mụ úrí Múngú vé 
drị́ ẹ̃ndẹ́pị gé.

         Múngú lẽ ꞌbá nyọ̃ọ́kụ́ drị̃gé rĩ pi 
        agaá rá, ĩsẽ ívé Mvá ãlukútaŋá
             rĩ ímụ́ nyọ̃ọ́kụ́ drị̃gé nõgó, 
              ꞌbá ĩri ẹ̃ꞌyị̃ị́pi rá rĩ ã drã 
                  rí ku, ẽ ị́sụ́ rí ídri 
                    ꞌdániꞌdáni rĩ 
                      ãní bẽnĩ.



Rómã 3:23
ꞌBá céré ꞌokí ũnjĩkãnyã rá, ꞌbá ãzi ícópi tã céré Múngú 

ní lẽé ꞌbá rĩ pi ã ꞌokí rĩ pi ꞌoópi ni ꞌdãáyo.

Rómã 6:23
ꞌBá ũnjĩkãnyã ꞌoópi rĩ, ĩ ĩri ũfẽ drã sĩ, ꞌbá rĩ ẹ̃ꞌyị̃ dõ ꞌbávé Úpí 

Yẹ́sụ̃ Kúrísítõ ri gí, Múngú ri ímụ́ ĩri ní ídri 
ꞌdániꞌdáni rĩ sẽ píríni.

Ẽbérẽ 9:27
Vũ drị̃gé nõgó, ꞌbá ri drã ꞌyéŋá vú ãlu, ꞌbá rĩ drã 

dõ gí, ĩ kúru ĩrivé tã lị.



Ẽfésõ 2:8,9
Múngú pa ĩmi ẹ́sị́ múké ívé rĩ sĩ, ĩmi ní Yẹ́sụ̃ ri ẹ̃ꞌyị̃ị́ gí rĩ sĩ. 
Tã ni íbí íngá ĩmi vúgá kuyé, Múngú sẽ ĩmi ní fẽfẽ rú ẹ́sị́ 

múké ívé rĩ sĩ. Múngú pa ĩmi ẹ̃zị́ ĩmi ní ngaá rĩ sĩ kuyé, ꞌbá 
ãzi ẽ íngú rí ꞌi pangárá ꞌdĩri sĩ ku.

Rómã 10:9,10 
Mí ꞌyo dõ mî tị sĩ, “Yẹ́sụ̃ ri Úpí,” ãzini mí ãꞌyĩ dõ mí ẹ́sị́ agá 
ꞌdãlé ꞌyozú kínĩ, Múngú inga ĩri gõó drãngárá gálésĩla ídri rú 
rá, Múngú ri mi pa rá. Mí ẹ̃ꞌyị̃ dõ Kúrísítõ ri mí ẹ́sị́ agá ꞌdãlé 
gí, mi adri ꞌbá pịrị Múngú ẹndrẹtị gé, ãzini mí ꞌyo dõ mî tị sĩ 

kínĩ, mi ꞌbá Kúrísítõ vé ni, Múngú ri mi pa rá.



Yũwánĩ 3:16,17
Múngú lẽ ꞌbá nyọ̃ọ́kụ́ drị̃gé rĩ pi agaá rá, ĩsẽ ívé Mvá 

ãlukútaŋá rĩ ímụ́ nyọ̃ọ́kụ́ drị̃gé nõgó, ꞌbá ĩri ẹ̃ꞌyị̃ị́pi rá rĩ ã drã 
rí ku, ẽ ị́sụ́ rí ídri ꞌdániꞌdáni rĩ ãní bẽnĩ. Múngú ĩpẽ ꞌî Mvọ́pị ri 
ímụ́ tã lịị́ ꞌbá nyọ̃ọ́kụ́ drị̃gé nõgó rĩ pi drị̃gé kuyé, ĩpẽ ĩri ímụ́ 

ꞌbá rĩ pi paá.

1 Yũwánĩ 5:11-13 
Múngú ꞌyo ꞌdíni kĩnĩ, ꞌí sẽ ꞌbá ní ídri ꞌdániꞌdáni rĩ gí, ídri ꞌdĩri 
íbí íngá ꞌî Mvọ́pị vúgá. ꞌBá rĩ ẹ̃ꞌyị̃ dõ Múngú Mvọ́pị ri rá, ĩri 
ídri ꞌdániꞌdáni rĩ ị́sụ́ rá. ꞌBo ꞌbá rĩ ẹ̃ꞌyị̃ dõ Mvọ́pị ri kuyé, ị́sụ́ 

ídri ꞌdániꞌdáni rĩ ku. Ĩmi ꞌbá Múngú Mvọ́pị ri ẹ̃ꞌyị̃ꞌbá gí ꞌdĩꞌbée, 
á sĩ kọ̃kọ̃bị́ ꞌdĩri sẽé ĩmi ní, ĩmi nị̃kí rí ꞌyozú kínĩ, ĩmi ídri 

ꞌdániꞌdáni rĩ ị́sụ́ rá.

